
ஶ்ரீசாமுண்டா³ஸ்தோத்ரம் 2

ஶ்ரீக³ணேஶாய நம: ।
ஶ்ரீபை⁴ரவாய நம: ।
ஶ்ரீஉமாமஹேஶ்வராப்⁴யாம் நம: ।
ஜய ஸர்வக³தே தே³வி சர்மமுண்ட³த⁴ரே வரே ।
ஜய தை³த்யகுலோச்சே²த³த³க்ஷே த³க்ஷாத்மஜே ஶுபே⁴ ॥ 1॥
காலராத்ரி ஜயாசிந்த்யே நவம்யஷ்டமிவல்லபே⁴ ।
த்ரிநேத்ரே த்ர்யம்ப³காபீ⁴ஷ்டே ஜய தே³வி ஸுரார்சிதே ॥ 2॥
பீ⁴மரூபே ஸுரூபே ச மஹாவித்³யே மஹாப³லே ।
மஹோத³யே மஹாகாயே ஜயதே³வி மஹாவ்ரதே ॥ 3॥
நித்யரூபே ஜக³த்³தா⁴த்ரி ஸுராமாம்ஸவஸாப்ரியே ।
விகராலி மஹாகாலி ஜய ப்ரேதஜநாநுகே³॥ 4॥
ஶவயாநரதே ரம்யே பு⁴ஜங்கா³ப⁴ரணாந்விதே ।
பாஶஹஸ்தே மஹாஹஸ்தே ருதி⁴ரௌக⁴க்ரு’தாஸ்பதே³॥ 5॥
பே²த்காராரவஶோபி⁴ஷ்டே² கீ³தவாத்³யவிராஜிதே ।
ஜயாநாத்³யே ஜய த்⁴யேயே ப⁴ர்க³தே³ஹார்த⁴ஸம்ஶ்ரயே ॥ 6॥
த்வம் ரதிஸ்த்வம் த்⁴ரு’திஸ்துஷ்டிஸ்த்வம் கௌ³ரீ த்வம் ஸுரேஶ்வரீ ।
த்வம் லக்ஷ்மீஸ்த்வம் ச ஸாவித்ரீ கா³யத்ரீ த்வமஸம்ஶயம் ॥ 7॥
யத்கிஞ்சித்த்ரிஷு லோகேஷு ஸ்த்ரீரூபம் தே³வி த்³ரு’ஶ்யதே ।
தத்ஸர்வம் த்வந்மயம் நாத்ர விகல்போऽஸ்தி மம க்வசித் ॥ 8॥
யேந ஸத்யேந தேந த்வமத்ராவாஸம் த்³ருதம் குரு ।
ஸாந்நித்⁴யம் ப⁴க்திதஸ்துஷ்டா ஸுராஸுரநமஸ்க்ரு’தே ॥ 9॥
ஸூத உவாச -

ஏவம் ஸ்துதா ச ஸா தே³வீ நலேந ப்ரு’தி²வீபு⁴ஜா ।

1



ஶ்ரீசாமுண்டா³ஸ்தோத்ரம் 2

ப்ரோவாச த³ர்ஶநம் க³த்வா தம் ந்ரு’பம் ப⁴க்தவத்ஸலா ॥ 10॥
ஶ்ரீதே³வ்யுவாச -

பரிதுஷ்டாऽஸ்மி தே வத்ஸ ஸ்தோத்ரேணாநேந ஸாம்ப்ரதம் ।
தஸ்மாத்³க்³ரு’ஹாண மத்தஸ்த்வம் வரம் மநஸி ஸம்ஸ்தி²தம் ॥ 11॥
நல உவாச -

த³மயந்தீதி மே பா⁴ர்யா ப்ராணேப்⁴யோऽபி க³ரீயஸீ ।
ஸா மயா நிர்ஜநே முக்தா வநே வ்யாலக³ணாந்விதே ॥ 12॥
அக²ண்ட³ஶீலாம் நிர்தோ³ஷாம் யதா²ஹம் த்வத்ப்ரஸாத³த: ।
லபே⁴ பூ⁴யோऽபி தாம் தே³வி ததா²த்ர குரு ஸத்வரம் ॥ 13॥
ஸ்தோத்ரேணாநேந யோ தே³வி ஸ்துதிம் குர்யாத்புரஸ்தவ ।
தத்ரைவ தி³வஸே தஸ்மை த்வயா தே³யம் மநோக³தம் ॥ 14॥
॥ இதி ஶ்ரீஸ்காந்தே³ நாக³ரக²ண்டே³ சாமுண்டா³ஸ்தோத்ரம் ஸம்பூர்ணம் ॥

Encoded and proofread by Gopal Upadhyay gopal.j.upadhyay at gmail.com

Shri Chamunda Stotram 2

pdf was typeset on December 24, 2021

Please send corrections to sanskrit@cheerful.com

2 sanskritdocuments.org


	Document Information
	Document Text
	Document Credits

